
Nd. 346. Frumvarp til laga
um bygging og rekstur sjúkrahúss á Akureyri.

Flm.: Sigurður E. Hlíðar.

1. gr.
Reisa skal og reka fullkomið sjúkrahús á Akureyri fyrir Norðlendingafjórðung.

2. gr.
Kostnaður við byggingu og rekstur sjúkrahússins greiðist úr ríkissjóði.

3. gr.
Um yfirstjórn sjúkrahússins fer samkv. 9. gr. laga nr. 30 19. júní 1933, um

sjúkrahús o. fl.
4. gr.

Akureyrarspítali, sem nú er, skal afhentur ríkissjóði til eignar án endurgjalds
ásamt fé því, er safnað hefur verið til fyrirhugaðrar sjúkrahúsbyggingar,er ákvæði
þessara laga koma til framkvæmda.

5. gr.
Lög þessi öðlast þegar gildi.

Greinargerð.
Fyrir alllöngu Var Akureyrarspítali af dómbærum mönnum álitinn með öllu

ófullnægjandi. Var það hvort tveggja i senn, að gamli spítalinn var talinn nálega
ónothæfur sakir elli og hrörnunar og að hann fullnægði ekki kröfum tímans, hvað
útbúnað snertir. Auk þess var hann allt of litill, því að aðsókn að honum hefur allt-



af verið mikil víðs vegar af landinu. Nýbygging sjúkrahúss á Akureyri hefur því um
langt skeið verið efst á baugi hjá forráðamönnum og heilbrigðisstjórn Akureyrar-
kaupstaðar. Akureyrarbæ var einum um megn að reisa nýtt og fullkomið sjúkra-
bús nægilega stórt fyrir Norðlendingafjórðung. Var því horfið að því ráði að endur-
bæta gamla spítalann, svo að hann mætti teljast nothæfur fyrir sjúklinga í bili, en
samtímis var ráðizt í að byggja álmu nægilega rúmgóða fyrir skurð-, ljóslækninga-
og röntgenstofur, og er hún hugsuð sem liður í væntanlegri nýtízku sjúkrahúsbygg-
ingu. Þessi nýbygging hefur að vísu bætt úr bráðustu þörfinni. En þrátt fyrir það er
öllum orðið ljóst, að bygging nýs sjúkrahúss má ekki dragast lengur. Háværar
raddir úr bæ og byggðum Eyjafjarðar hafa iðulega heyrzt um þessa knýjandi þörf,
en nú er svo komið, að almennur áhugi er vaknaður um allt Norðurland á þess-
ari sjúkrahúsbyggingu. Um þrjú þúsund alþingiskjósendur úr Akureyrarkaupstað,
háðum Þingeyjarsýslum, Eyjafjarðar- og Skagafjarðarsýslu hafa þegar sent Alþingi
áskorun um það, að ríkið láti nú reisa og reka nýtízku sjúkrahús á Akureyri, el'
fullnægi sjúkrahúsþörfum Norðlendingafjórðungs. En auk þessa veit ég, að á leið-
inni eru sams konar áskoranir frá mörg hundruð alþingiskjósendum, og verða þær
lagðar fram á Alþingi, jafnóðum og þær koma.

Bæjarstjórn Akureyrar samþykkti á fundi sínum 12. þ. m. svofellda ályktun:
"Bæjarstjórn Akureyrar samþykkir að skora á hið háa Alþingi, að það sam-

þykki, að ríkissjóður taki að sér rekstur sjúkrahússins á Akureyri og geri það
þannig úr garði, að það fullnægi kröfum sem fjórðungsspítali á Norðurlandi, enda
fái ríkissjóður til eignar sjúkrahúsið ásamt fé því, er safnað hefur verið til fyrir-
hugaðrar spítalabyggingar .

Jafnframt fer bæjarstjórnin fram á, að hið háa Alþingi samþykki í fjárlögum
fyrir árið 1945 500000 króna fjárveitingu til byggingar nýs sjúkrahúss á Akureyri."

A aukafundi sýslunefndar Eyjafjarðarsýslu, er haldinn var á Akureyri 9. þ. m.,
bar sýslumaður fram svo hljóðandi ályktun, sem var samþykkt með öllum atkv.:

"Það eru allir sammála um, að sjúkrahúsið á Akureyri er með öllu ófullnægj-
andi, bæði gamalt og úr sér gengið og auk þess allt of lítið. Hitt er og víst, að Akur-
eyrarbær og aðliggjandi sýslur eru á engan hátt færar um að byggja nýtízku sjúkra-
hús. Er því ein leið, sem fær er í þessu máli, að ríkissjóður byggi sjúkrahúsið og
reki það. Verður ekki annað séð en að það sé sjálfsögð skylda hins opinbera að
taka forustuna í svo þýðingarmiklu heilbrigðismáli. Akureyrarbær er nú næst-
stærsti bær á þessu landi, og virðist því eðlilegt, að ríkissjúkrahús sé byggt hér.
Mundi þetta hafa mjög víðtæk áhrif fyrir heilbrigðismál þjóðarinnar. Ef hér yrði
byggt nýtízku sjúkrahús, mundu læknar Norðurlands alltaf við og við geta komið
hér og verið á sjúkrahúsinu og lært ýmislegt, svo að þeir yrðu færari að gegna
störfum sínum. Það mundi þá myndast með byggingu sjúkrahúss eins konar heil-
brigðismiðstöð fyrir Norðurland, og því meiri nauðsyn er á þessu, þar sem Lands-
spítalinn er ekki nógu stór fyrir allt landið. Sýslunefndin skorar því á Alþingi að
taka þetta mál að sér nú þegar og láta byrja á byggingu sjúkrahússins sem allra
fyrst."

Þá hefur sýslunefnd Þingeyjarsýslu samþykkt á aðalfundi sínum eftirfarandi:

"Sýslunefndin lítur svo á, að ríkið eigi að reisa og reka sjúkrahús á Akureyri
fyrir allt Norðurland, eins og það rekur sjúkrahús í Reykjavík, enda eðlilegt, að
samhjálp í heilbrigðismálum sé í aðalatriðum þjóðfélagsleg. Telur því nefndin, að
mál þetta verði enn á ný að leggja fyrir heilbrigðisstjórn ríkisins og Alþingi."

Aðalfundur Sambands norðlenzkra kvenna samþykkti einnig ályktun í máli
þessu, er gekk í sömu átt.

Ættu þessar áskoranir og ályktanir að nægja til þess að sýna, hve mikill áhugi
og alvöru þungi fylgir þessu máli úr byggðum Norðurlands. Enda er sannast sagna
ekki hægt að una lengur við það ástand, sem er í þessu máli.


